Antur yr Actau

Oes gen ti ychydig o arian sbâr?

Actau pennod 3, adnod 1-11
Mae’n siŵr bod ti wedi gweld pobl yn eistedd ar ochr stryd, ac wrth i ti basio maen nhw’n gofyn “Oes gen ti ychydig o arian sbâr?” Beth wyt ti’n ei wneud fel arfer?  Rhoi ychydig o arian iddyn nhw?  Neu basio heibio?  Mae’n anodd gwybod weithiau beth ydy’r peth gorau i’w wneud.  Mae yna bobl mewn angen mawr o’n cwmpas ni heddiw, pobl ddigartref, pobl ddi‑waith, ond rydyn ni hefyd yn gwybod bod rhai pobl yn twyllo wrth fegera allan ar y stryd.  Rydw i’n ceisio prynu’r Big Issue yn rheolaidd achos bod hwnnw’n gynllun swyddogol sy’n rhoi cyfle newydd, yn enwedig i bobl ifanc.  Ac mae rhoi i helpu eraill yn rhan bwysig o fywyd unrhyw un sy’n dilyn Iesu Grist.

Daeth Pedr a Ioan ar draws dyn yn begera wrth iddyn nhw fynd i addoli i’r deml.  Roedd y dyn wedi methu gweithio am gyflog achos ei fod o’n methu cerdded. Heddiw byddai’n cael cymorth trwy’r wladwriaeth, ond yn y ganrif gyntaf dim ond un peth oedd yn agored iddo er mwyn cynnal ei hun – begera ar y stryd.  A dyna pitch da oedd gan hwn – wrth ymyl y Fynedfa Hardd roedd pobl oedd yn mynd i’r deml yn mynd trwyddi.   Pwy’n well i roi cardod na phobl sy’n mynd i addoli!  Pan welodd o Pedr a Ioan, mae’n siŵr ei fod yn meddwl bod nhw’n soft touch, a dyma fo’n gofyn am bres.  Wnaethon nhw ddim cerdded yn syth heibio a’i anwybyddu, felly meddyliodd y dyn ei fod yn siŵr o gael rhywbeth. Ond cafodd lawer mwy nag oedd yn ei ddisgwyl – cafodd ei iacháu trwy nerth ac awdurdod Iesu Grist!  Ac roedd ei weld o’n neidio i fyny ac i lawr, ac yn dweud mor dda ydy Duw, ac yn gafael â’i freichiau am Pedr a Ioan yn syfrdanu’r bobl oedd o gwmpas.  Meddylia faint o bobl fyddai’n  trafod beth oedd wedi digwydd wrth gael swper y noson honno,  a sut roedd dau ddyn cyffredin wedi iacháu cardotyn gan ddefnyddio enw rhywun oedd wedi marw ar groes ychydig wythnosau yn gynharach!

Mae pobl yn dal i gael eu hiacháu yn enw Iesu heddiw.  Rydyn ni’n darllen yn Luc pennod 4 adnodau 40 ymlaen: Ar ôl i’r haul fachlud roedd y Saboth drosodd, a daeth pobl at Iesu gyda’u perthnasau oedd yn dioddef o bob math o salwch.  Roedd yn eu hiacháu drwy roi ei ddwylo ar bob un ohonyn nhw.  Efallai na fydd pawb rydyn ni’n gweddïo drostyn nhw yn gwella, ond rydw i’n siŵr bod Iesu yn rhoi ei ddwylo ar bob un ohonyn nhw ac yn eu helpu mewn rhyw ffordd.  
Cafodd y dyn yna wrth y Fynedfa Hardd fywyd newydd am bod Iesu yn gweithio trwy Pedr a Ioan. O’r diwedd, achos ei fod nawr yn gallu cerdded, roedd yn gallu gweithio i fyw.  Mae mudiadau Cristnogol fel Cenhadaeth y Gwahangleifion, Tearfund, Cymorth Cristnogol etc. yn rhoi’r un cyfle i bobl ar hyd a lled y byd.  Mae Cymdeithas y Gwahangleifion yn arbennig yn rhoi triniaeth feddygol i bobl sy’n dioddef o’r gwahanglwyf, ond maen nhw’n gwneud mwy – mae’n nhw’n rhoi hyfforddiant er mwyn i’r cyn-gleifion ennill bywoliaeth.  Os wyt ti am wybod mwy clicia ar www.leprosymission.org.uk
Oes gen ti arian sbâr? Oes gen ti rywbeth mwy nac arian i’w rannu, fel Pedr a Ioan?

